
Aallaqqaasiut 

Suliniaqatigiiffiup inuiaqatigiinni annertuumik suliaqartup, suliatigut piginnaasaqarluartup 
qajannaatsumillu ineriartorteqqinneqarsinnaasumillu toqqammaveqartup  
siuttuuffiginissaanut kajumissuseqaruit piginnaasaqarfigalugulu, maanna 
periarfissaqalerputit.  

Grønlandske Børn – Kalaallit Meerartaat ataatsimut sammiveqarnissamut suliniaqatigiiffimmik 
ataatsimoortitsisinnaasumik peqatigisaanillu suliniaqatigiiffiup Kalaallit Nunaanni 
Danmarkimilu kalaallit meerartaannut, inuusuttaannut ilaqutaannullu sullissinermi qitiusutut 
inissisimaneranik nukittorsaasinnaasumik generalsekretærissarsiorpoq. Suliniaqatigiiffik 
tunniusimalluartunik sulisoqartoq, ersarissunik naleqartitaqartoq aamma kulturi 
tatigeqatigiiffiusoq, akisussaaffeqartitaalluni kiffaanngissuseqartitsisoq nammineerlunilu 
suliaqarnissamut angusanillu pilersitsinissamut periarfissaqartitsisoq suleqataaffigilissavat. 
Sulisut suliffeqarfitsik oqaluttuaraat tassaasoq isumassarsiat piviusunngortinneqartarfiat, 
eqqarsaatinit iliuuseqarnissamut aqqut naatsuusoq, sulinerlu isumaqarluartumik 
misigineqartartoq. 

Tamatumunnga peqatigitillugu suliniaqatigiiffimmik Kalaallit Nunaata Danmarkillu akornanni 
atassuteqarnerup ineriartortinneqarnerani pingaarutilimmik inissisimasumik 
siuttuuffeqarnissamut periarfissaqassaatit, suliniaqatigiiffiuttaaq Kalaallit Nunaanni 
isiginnittaatsit misilittakkallu tunngavigalugit tunngaveqarnerup nukittorsarneqarnissaa 
kissaatigaa. Suliniaqatigiiffik ukiuni makkunani soqutigineqarneruleriartorpoq, peqatigiinnerit 
nutaat pilersinneqarlutik aammalu sunniuteqarnerulernissamut periarfissat 
annertusiartorlutik. 

Atorfik immikkut periarfissiivoq suliniaqatigiiffimmik ingerlalluartumik 
ingerlatitseqqinnissamut aammalu suliniutit pioreersut anguniakkallu siunnerfilittut 
ineriartortitseqqinnissaannut. Generalsekretæritut suliniaqatigiiffimmi 
aqutsisuinnaassanngilatit. Aamma kalaallit danskillu suliniaqatigiiffianni meeqqat, inuusuttut 
ilaqutaallu naalagaaffeqatigiit akimorlugit pingaarutilimmik inissisimasumi sinniisutut 
inissisimassaatit. 

Matumani atorfimmut inuttullu piginnaasanut paasissutissani siullertut allaaserineqarput 
generalsekretæriusussap suliassai pingaarnerit suut naatsorsuutigineqarnersut. Aappaatut 
allaaserineqarpoq piginnaasat Kalaallit Meerartaasa generalsekretæriusussamut nutaamut 
kissaatigisaat. 

Suliassat taakku kajumissuseqarfigigukkit aammalu piginnaasaqarfigalugit, taava 
qinnuteqarnissannut tikilluaqqusaavutit. Atorfimmut qinnuteqaruit naatsorsuutigaarput 
qinnuteqarninni CV-nnilu atorfimmut paasissutissat aamma inuttut piginnaasat pillugit 
paasissutissat tamaasa eqqarsaatigissagitit.  

Aammattaaq www.fgb.dk aamma suliniaqatigiiffiup 2030-mut Periusissiaata 
paasisassarsiorfigineri iluaqutigisinnaavaat. 

http://www.fgb.dk/
https://www.fgb.dk/nyheder/ny-strategi-i-grnlandske-brn-sdan-arbejder-vi-frem-mod-2030

Atorfinitsitsiniarnerup ingerlanneqarnera atortussat naggataani annertunerusumik 
allaaserineqarpoq.  

 

Atorfimmut paasissutissat 

Grønlandske Børn – Kalaallit Meerartaat pillugu 

Kalaallit Meerartaat tassaavoq meeqqat inuusuttullu ukkataralugit Danmarkimi inuiaqatigiinni 
innuttaasut suliniaqatigiiffiisa pisoqaanersaasa ilaat. Suliniaqatigiiffik 1924-mi 
pilersinneqarpoq, ukiullu 100-t sinnerlugit Kalaallit Nunaanni Danmarkimilu kalaallit 
meerartaasa, inuusuttaasa ilaqutaasalu atugaat pitsaanerulersinniarlugit suliaqarsimalluni.  

Suliniaqatigiiffik ullumikkut Kalaallit Nunaanni Danmarkimilu tunngaveqartumik kalaallit-
danskit suliniaqatigiiffiattut ingerlanneqarpoq. Anguniarneqartoq tassaavoq kalaallit 
meerartaasa inuusuttaasalu tamarmik toqqissisimanartumik peroriartornissaat, 
ineriartornissamut periarfissaqarnissaat aammalu ilinniarnissamut suliffissaqarnissamullu 
periarfissaqarnissaat. Suliniaqatigiiffiup anguniagaraa suliniutinik tigussaasunik 
aallartitsinikkut meeqqat inuusuttullu inuunerminni unammilligassanik naammassinnillutik 
iliuuseqarsinnaassusiisa nukittorsarnissaat, kiisalu ilinniarnissamut suliffeqalernissamullu 
aqqutissiuunnissaat.  

Københavnimi Nuummilu allattoqarfeqarluni naalagaaffeqatigiit akornanni sulisut suliniutillu 
ingerlanneqartarput. Nuummi ulluinnarni aqutsineq allattoqarfimmi pisortamit 
isumagineqarpoq, Danmarkimilu meeqqanut, inuusuttunut ilaqutaasunullu suliniutinik 
pisortaq Danmarkimi suliniutinik aqutsisuulluni. Generalsekretærip pingaarnertut suliffia 
tassaavoq suliniaqatigiiffiup allattoqarfia Københavnimi Balders Pladsimiittoq. Københavnimi 
allattoqarfiup saniatigut aamma Århusimi, Aalborgimi, Esbjergimi Vejlemilu allaffeqarlunilu 
sulisoqarpoq. Kalaallit Nunaanni ilaatigut meeqqanut tapersersuisartutut aaqqissuussineq 
Najorti aammalu atugarissaarneq pillugu suliniut Ikioqatigiinneq ingerlanneqarput. 
Danmarkimi ilaatigut meeqqanut ilaqutariinnullu suliniut NUAN, tapersersortinut 
aaqqissuussineq Suluk aammalu inuusuttunut suliniut Siammartoq ingerlanneqarput. 

Suliniaqatigiiffik ukiuni kingullerni annertuumik ineriartorsimavoq. Kalaallit Meerartaat 2025-
imi 30-t missaannik sulisoqarpoq, taakkulu inuup ukiumut suliarisinnaasaanut naatsorsorlugit 
sulisunut 21-nut nalilerneqarlutik, kiisalu kajumissutsiminnik sulisunik 130-t missaannik 
suleqateqarluni. Ukiup pineqartup ingerlanerani kalaallit meeqqat inuusuttullu 1.000-it missaat 
suliniaqatigiiffiup suliniutaanit toqqaannartumik iluaqutiginnipput, taakkunannga Kalaallit 
Nunaanni 650-it missaat Danmarkimilu 300-t missaat. Tamatuma saniatigut angajoqqaat 400-
t missaat suliniaqatigiiffiup sammisaqartitsinerinut peqataasimapput.  

Suliniaqatigiiffik 2030-mut Periusissiaq tunngavigalugu sulivoq, tassanilu suliniutit 
allannguinissamut anguniakkanut pingaarnernut sisamanut katersorneqarlutik: 
ataatsimooqatigiinnerit nukittunerusut, meeqqat inuusuttullu iliuuseqarsinnaassusiisa 

annertunerunissaat, inuunermi ikaarsaarnerni pitsaanerusumik tapersersorneqarnissaq kiisalu 
meeqqat, inuusuttut ilaqutaasullu peqataatinneqarnerulernissaat.  

Suliniaqatigiiffik peqatigisaanik aamma aningaasaqarniarnikkut patajaatsumik 
tunngaveqarpoq. 2025-imi isertitat katillugit 28,3 mio. kr.-upput, suliniaqatigiiffiullu ukiup 
naanerani nammineq aningaasaatai 15,2 mio. kr.-ullutik. Tamatuma saniatigut suliniaqatigiiffik 
suliniutinik sammisassanillu ukiuni aggersuni ineriartortitseqqinnissamut aningaasanik 
amerlasuunik uninngasuuteqarlunilu sillimmatissaqarpoq.  

 

Generalsekretærip akisussaaffeqarfii 

Generalsekretæritut Kalaallit Meerartaasa ineriartortinneranut, ulluinnarni 
ingerlanneqarneranut aammalu avammut saqqumineranut akisussaaffik pingaarneq 
tigussavat. Ukkatarisassatit tassaassapput ingerlaannarnissap nutarterinerullu 
qulakkeerneqarnissaat kiisalu sulisut, kajumissutsiminnik suliallit, peqatigisat siulersuisullu 
aqqutigalugit angusaqarnissaq. Akisussaaffeqarfigisassatit pingaarnerit ilaatigut 
tassaassapput: 

Suliniaqatigiiffimmik kulturikkullu ineriartortitsineq 

• Suliniaqatigiiffiup Kalaallit Nunaanni Danmarkimilu suliniutai akimorlugit 
sammiviliinissaq, ataqatigiissitsinissaq kinaassutsimillu ataatsimoortumik 
pilersitsinissaq. 

• Suliniaqatigiiffiup kulturikkut tunngaveqarnerata inuiaqatigiinnilu akuerisaassusiata 
nukittorsarnissaat. 

• Tatiginninnermik, suliatigut piginnaasaqarluarnermik namminersornermillu 
annertuumik kultureqarnermik ilisarnaateqarnerup paarilluarnissaa. 

• Suliniaqatigiiffiup aaqqissuussaanerata allaffissornikkullu tapersersorneqarnerata 
alliartornermut malinnaatinneqarnissaat qulakkiissallugu.  

Periusissiukkamik aqutsineq 

• 2030-mut Periusissiap siulersuisut aqutsisoqatigiillu sinneri qanimut suleqatigalugit 
ineriartorteqqinneqarnissaa piviusunngortinneqarnissaalu. 

• Ineriartortitsinissamut, peqatigisassanut inuiaqatigiinnilu 
sunniuteqarluarnerulernissamut periarfissat nutaat nassaariortornissaat. 

• Sullinniakkat, pingaarnersiuinerit sunniutissallu pillugit periusissiatigut 
ingerlaavartumik oqaloqatigiinnerit ikorfartornissaat.  

Sinniisuuneq inissisimanerullu nukittorsarneqarnera 

• Suliniaqatigiiffiup avammut ersarissumik sinniisuuffiginissaa aammalu meeqqat 
inuusuttullu sinnerlugit avammut oqaaseqartartuunissaq. 

• Suliniaqatigiiffik inuiaqatigiinni sinniisuuffigissallugu inuiaqatigiinnilu oqallinnermi 
inissisimanerata nukittorsarnissaa. 

• Suliniaqatigiiffiup nipaata pingaaruteqassusiatalu nukittorsarnerata 
suleqataaffiginissaa, Kalaallit Nunaanni Danmarkimilu attuumassuteqarfiusuni, 
pingaartumik piffissami naalagaaffeqatigiinnerup oqallisigineqarnerani. 

• Aningaasaateqarfinnut, oqartussanut, suleqatigisanut, suliffeqarfinnut 
tusagassiorfinnullu attaveqarnernik pilersitsineq attassinissarlu.  

• Aningaasaateqarfiit pillugit ineriartornerup malinnaaffiginissaa periarfissallu nutaat 
nassaariortornissaannut suleqataaneq. 

Allattoqarfimmik sulisunillu aqutsineq 

• Suliniaqatigiiffiup sulisuinik aqutsisuinillu aqutsineq ineriartortitsinerlu. 
• Kalaallit Nunaata Danmarkillu akornanni aqutsisoqatigiinnut sammiviliinissaq 

suleqatigiissitsinissarlu. 
• Tatiginninnermik tunngaveqartumik peqataatitsisumillu aquseriaaseqarnikkut 

sulisunik peqataatitsineq ataatsimoortitsinerlu. 
• Suliniaqatigiiffik akimorlugu atugarissaarnermik, suleqatigiinnermik suliatigullu 

ineriartortitsinermik ikorfartuinissaq.  

Aningaasaqarneq aamma aqutsineq 

• Suliniaqatigiiffiup aningaasaqarneranut aningaasalersorneqarneranullu ataatsimut 
akisussaaffik tigussallugu, aningaasalersorneqarnermilu aningaasaliisartut 
tapiisartullu assigiinngitsorpassuusut tunngavigalugit aningaasaqarnikkut 
attanneqarsinnaasumik ingerlatsissalluni.  

• Periusissiukkamik missingersuutinik aqutsinerup, siulersuisunut 
nalunaaruteqartarnerup malitseqartitsisarnerullu qulakkeernissaat. 

• Suliniaqatigiiffiup aningaasaqarnikkut tunngaviata pitsaasumik 
aningaasalersorneqarnera ineriartortinneqarneratalu ingerlatiinnarnissaanut 
suleqataanissaq.  

 

Inuttut piginnaasat 

Takorloorparput piginnaasanik allaaserineqartunik arlalinnik uppernarsaasinnaassasutit: 

• Kalaallit Nunaanni inuiaqatigiinni pissutsinik, kulturiannik oqaluttuarisaanerannillu 
ilisimasaqarluarnissaq misilittagaqarluarnissarlu. 

• Kalaallisut danskisullu attaveqateqarsinnaaneq iluaqutaassaaq. 
• Sulisunik aqutsinermik misilittagaqarneq. Ilaatigut qullersatut aqutsisuusimanissaq, 

piumasaqaataanngilarli – aqutsinikkut pisinnaasatit naleqartitatillu pingaarnerupput. 

• NGO-tut, inuiaqatigiinni innuttaasut imaluunniit soqutigisaqaqatigiiffittut 
suliniaqatigiiffinnik misilittagaqarneq, taamaalillunilu inuiaqatigiinni innuttaasut 
atugaasa immikkut ittut paasisimasaqarluarfiginerat. 

• Aningaasaqarnermik aqutsinermut missingersuutinullu akisussaaffeqarnermut 
paasisimasaqarluarneq – immikkuualuttortaaniunngitsoq periusissiatigulli 
aqutsinermullu tunngatillugu aqutsinikkut sakkussatut. 

• Periusissianik ineriartortitsinermik aamma aaqqissuussaanikkut ineriartortitsinermik 
allanngortiterinermillu suliaqarnermik misilittagaqarneq. 

• Avatangiisit politikkikkut sunniuteqarfiusut soqutigisaqaqatigiinnit assigiinngitsunit 
peqataaffigineqartut aammalu immikkoortut assigiinngitsut akimorlugit 
suleqatigiinnerit misilittagaqarfiginerat. 

• Public affairsimik, tusagassiorfinnut attaveqarnermik, soqutigisaqaqatigiinnik 
sullissinermik imaluunniit avammut allatut sinniisuunermik misilittagaqarneq 
iluaqutaassaaq. 

Aammattaaq naatsorsuutigaarput illit aqutsisutut inuttut piginnaasat makku ilarpassuinik 
pigisaqassasutit: 

• Tatiginninneq, peqataatitsineq akisussaaffinnillu naleqquttumik agguaassineq 
tunngavigalugit aqutsineq. 

• Inuit, pingaartumillu meeqqat, pillugit misiginneqataasinnaaneq, 
uummateqarfigalugit qanilaarsinnaaneq aammalu ilumoortumik soqutiginninneq.  

• Anguniakkanik ataatsimoorussanik anguniagaqarnissamut sulisut peqataatillugillu 
kajumissuseqalersissinnaaneri. 

• Ataatsimoortitsisinnaaneq atassuteqartitsisinnaanerlu, peqatigisaanillu 
aalajangiinissamik aalajangernissamillu pisariaqartillugu aalajangiisinnaassuseqarluni 
siuariartitsisinnaaneq.  

• Aaqqissuussaanermi suliatigut namminersorsinnaassuseqarnermik aammalu 
akisussaaffeqarluni kiffaanngissuseqartitsinissamik ilisarnaateqartumi sulineq 
nuannaralugu ingerlatsisinnaaneq. 

• Aaqqissuussaanerup tamarmiusup isiginiarsinnaanera aammalu nunap 
immikkoortuini, suliassaqarfinni kulturinilu assigiinngitsuni ataqatigiissitsisinnaaneq. 

• Kulturikkut mianerinnittuunissaq aammalu isiginnittaatsit assigiinngitsut 
inuunermullu paasinnittaatsit assigiinngitsut akornanni isumannaatsumik 
inissisimasinnaaneq. 

• Kalaallit Nunaanni Danmarkimilu isiginnittaatsit naapinneranni periarfissat, 
akunnattoorfiusinnaasut aammalu isiginiagassat pilersinnaasut pillugit 
paasinnilluarsinnaaneq. 

• Ineriartortitsinissamut sammiveqarnissaq aammalu killiliisut pinnagit periarfissat 
isiginiarnerullugit. 

• Suliniaqatigiiffiup avammut sinniisuuffiginissaanut sapiissuseqarneq, 
tatiginassuseqarneq sunniuteqarluarsinnaassuseqarnerlu.  

• Avatangiisini assigiinngitsuni pissusilersorsinnaaneq aammalu suliniaqatigiiffiup 
soqutigisaqaqataanut atassuteqarnernik tatiginartunik pilersitsisinnaaneq. 

Atorfinitsitsiniarnerup ingerlanneqarnera 

Kalaallit Meerartaat atorfinitsitsiniarnermut ataatsimiititaliamik pilersitsisimavoq, 
ataatsimiititaliallu Genitor suleqatigalugu atorfinitsitsiniarneq ingerlatissavaa 
piukkunnartunillu siulersuisunut innersuussissalluni. Atorfinitsitsiniarnermut ataatsimiititaliaq 
siulersuisunut ilaasortanik, aqutsisunik sulisullu sinniisaannik katitigaavoq.  

Genitorip nittartagaa aqqutigalugu atorfimmut qinnuteqarsinnaavutit: www.genitor.dk. 
Qinnuteqarnissamut killigitinneqartoq tassaavoq 1. novembari 2026. 

Atorfinitsitsiniarnermut ataatsimiititaliaq sapaatit akunneranni 45-mi ataatsimiissaaq, 
piukkunnartunillu oqaloqatiginninnermi siullermi peqataasussanik toqqaassalluni. 
Toqqarneqassaguit tamatuma kingunitsianngua tusarfigiumaarpatsigut.  

Oqaloqatiginninnerit marloriarluta ingerlatissavagut. Oqaloqatiginninneq siulleq ulloq 9. 
novembari ingerlanneqassaaq, aappaalu ulloq 19. novembari ingerlanneqassalluni.  

Oqaloqatiginninnerit marluusut akornanni Genitorip misilitsitsilluni naliliinermik 
ingerlataqassaaq aammalu innersuussutinik piniassalluni. Innersuussutinik piniassaagut 
paasissutissat naliliinerillu uppernarsarniarlugit, tamannalu tamatigut ilinnut siumoortumik 
isumaqatigiissuteqareernikkut pisassaaq.  

Piukkunnartumik naliliineq allaganngorlugu suliarissavarput, taannalu misilitsitsilluni 
naliliinerup aammalu innersuussutinik pissarsinerup ataatsimut nalunaarusiarineqarneratut 
atorneqassaaq. Naliliinermi makku ilaassapput:  

• misilitsinnerup inerneri 
• piginnaasavit inuttut piginnaasannut paasissutissanut naleqqiullugit naliliineq 
• aqutsisutut pissusilersuutinnik ataatsimut naliliineq 
• atorfimmut pineqartunut tunngatillugu aqutsinikkut nukittuffigisannik 

sanngiiffigisannillu immikkut naliliineq 
• naleqquttuunermut tunngasumik inerniliineq 

Naliliineq oqaloqatiginninnerup aappaa sioqqullugu ilinnut nassiutissavarput, taamaalillutillu 
naliliineq pillugu atorfinitsitsiniarnermut ataatsimiititaliamut oqaaseqaateqarnissamut 
periarfissaqassallutit. Oqaloqatiginninnerup aappaani naliliineq atorfinitsitsiniarnermut 
ataatsimiititaliamut saqqummiutissavarput itisilerlugulu.  

Oqaloqatiginninnerup aappaani casetut suliassamik saqqummiivigineqassaatit. 
 
Naatsorsuutigaarput atorfinitsitsiniarnermut ataatsimiititaliap oqaloqatiginninnerup aappaa 
naammassereerpat piukkunneqartut siulersuisunut inassutigissagai, aammalu tamatuma 
kingunitsianngua atorfinitsitsinissaq pillugu aalajangiisoqassasoq. Naatsorsuutigaarput 
atorfinittussaq 1. februaari 2027 imaluunniit tamatuma kingorna sapinngisamik piaartumik 
ivertinneqassasoq. 
 

 

http://www.genitor.dk/

Paasissutissat amerlanerusut 

Atorfik pillugu apeqqutissaqaruit Genitorimi partneri Andreas Gylling Æbelø saaffigisinnaavat 
uunga: +45 5339 0716 / agae@genitor.dk imaluunniit generalsekretæritut tunuartoq Puk 
Draiby uunga: +45 4290 9189 / pd@fgb.dk. 

Atorfimmi periarfissat pillugit isertuussamik oqaloqatiginnikkusukkuit Genitorip 
attaviginissaanut aamma tikilluaqqusaavutit. Saaffiginnissutit tamarmik isertuussamik 
suliarineqassapput.  

Tusarfiginissat qilanaarivarput.  

